
Annwyl Carolyn,

Diolch am eich llythyr dyddiedig 12 Tachwedd ynglyn a'r ddeiseb a gyflwynwyd gan y
sefydliad cymunedol, the Vale for Palestine.

Mae'r honiadau am ymddygiad rhai o'r protestwyr yn y Rhws yn destun pryder, a byddem yn
annog y deisebwyr i gyflwyno unrhyw dystiolaeth i'r Heddlu, fel yr asiantaeth briodol.
Byddwn bob amser yn cefnogi protest heddychlon sy'n gweithredu o dan y gyfraith, ond ni
fyddwn yn caniatau i eithafiaeth a lleisiau a allai achosi rhwyg rhwng pobl danseilio'r
gwerthoedd sy'n ein dwyn ynghyd. Rydym yn parhau i leisio ein gwrthwynebiad cryf ac
absoliwt i gasineb ar bob ffurf, fel y gwnes yn ddiweddar drwy Ddatganiad Llafar Mae
Casineb yn Brifo Cymru ar 14 Hydref.

Fel y mae'r ddeiseb yn ei gwneud yn glir, nid cyfrifoldeb Llywodraeth Cymru yw gwahardd
grwpiau. Nid yw ein barn ynghylch a ddylid gwahardd grwpiau penodol neu beidio yn ffactor
perthnasol yn y ffordd y mae'r Ysgrifennydd Cartref yn gwneud y penderfyniadau hyn. Ni
fyddai hefyd yn briodol i Lywodraeth Cymru 'ymchwilio' i weithredoedd grwpiau eithafol. Mae
ymateb yr heddlu a'r system cyfiawnder troseddol y tu allan i gylch gwaith ein cyfrifoldebau.

Serch hynny, mae Llywodraeth Cymru yn cyflawni ystod o gamau gweithredu i fynd i'r afael
a chasineb a rhagfarn yng Nghymru, gan weithio gydag awdurdodau lleol, yr heddlu a
rhanddeiliaid eraill i fonitro a lliniaru tensiynau cymunedol, a thawelu meddwl! aelodau'r
cymunedau hynny pan fo angen. Rydym hefyd yn parhau i gefnogi cymunedau drwy fentrau
gwrth-hiliaeth. Ac rydym yn anelu at greu Cymru wrth-hiliol erbyn 2030, drwy ein Cynllun
Gweithredu Cymru Wrth-hiliol sy'n nodi ystod o amcanion er mwyn cyflawni newid ystyrlon.

Mae ein hymgyrch, Mae Casineb yn Brifo Cymru, yn tynnu sylw’r rheini sy’n gweithredu ar
sail casineb neu eithafiaeth, neu sydd mewn perygl o weithredu ar y sail honno, at effaith
eithriadol negyddol eu gweithredoedd ar y dioddefwr a’'u bywydau eu hunain, yn ogystal a
phwysigrwydd y rheini sy’n dyst i'r hyn sy’n digwydd o ran sicrhau canlyniad cadarnhaol.
Rydym wedi cynyddu cyllideb Mae Casineb yn Brifo Cymru fwy nag 80% yn 2025-26, i'n
helpu i sicrhau bod dioddefwyr yn dysgu am y cymorth sydd ar gael, yn enwedig yng nghyd-
destun y rhethreg o gasineb sydd ar gynnydd.

Rydym wedi ychwanegu 25% at gyllid ein Rhaglen Cydlyniant Cymunedol eleni, i gyrraedd
swm o £1.6m ar draws wyth tim rhanbarthol llywodraeth leol. Mae’r timau yn meithrin
cysylltiadau da rhwng cymunedau ledled Cymru ac o fewn iddynt. Mae’r Rhaglen yn
gyfrwng i gefnogi cymunedau i gymryd rhan mewn penderfyniadau a pholisiau lleol ac i
sicrhau eu bod yn cael eu cynnwys. Mae’r Rhaglen yn fecanwaith allweddol i helpu
Llywodraeth Leol ac awdurdodau lleol i fonitro a lliniaru tensiynau o fewn cymunedau ledled
Cymru.

Rwy'n gobeithio y bydd yr wybodaeth hon o gymorth i aelodau'r Pwyllgor wrth iddynt
ystyried y ddeiseb yn ffurfiol.

Yn gywir,

_—

Hot

Jane Hutt AS/MS
Ysgrifennydd y Cabinet dros Gyfiawnder Cymdeithasol, y Trefnydd a’r Prif Chwip
Cabinet Secretary for Social Justice, Trefnydd and Chief Whip



